
RESOLUCIÓN DA ALCALDÍA 

Vista a proposta da Concellería de Mobilidade, Accesibilidade e Vivenda incluída neste 

expediente e que literalmente di: 

PROPOSTA DO CONCELLEIRO DE MOBILIDADE, ACCESIBILIDADE E VIVENDA PARA A APROBACIÓN DE PRESCRICIÓNS TIPO PARA 
PROXECTOS DE URBANIZACIÓN EN DESENVOLVEMENTOS URBANÍSTICOS E RECEPCIÓN DE OBRAS RELACIONADAS 
 
O Concello de Moaña, non conta neste momento con prescricións, ordenanza ou normativa previa que regule os proxectos de 

urbanización, tendo a competencia que se deduce dos informes xurídicos e do informe técnicos que se incorporan no expediente 

para a elaboración destes documentos. 

Grazas á experiencia na recepción de obras de urbanización en desenvolvementos urbanísticos e doutras obras similares ata o 

momento no territorio municipal, estanse comprobando os seguintes prexuízos no seu deseño e posta en funcionamento a 

servizo da cidadanía por unha falta de orde ou regulación:  

- Ausencia dun deseño unificado entre actuacións con destino de espazo público que o dote dunha imaxe coidada. 

- Omisión fecuente dun dimensionado eficaz para xestión das augas pluviais. 

- Esixencia de soterramento de instalacións aéreas. 

- Falta de criterios claros de ordenación xeral dos espazos e vías, especialmente no tocante á accesibilidade universal. 

- Necesidade de criterios para a elección de materiais duradeiros e incluso de elementos de mobiliario sinxelos e robustos. 

- Necesidades de urbanización de cesións a viais públicos segundo o seu tamaño.  

É por todo isto que compre un documento que rexa as esixencias que deben terse en conta á hora de conceder calquera título 

habilitante e á hora de comprobar a súa idoneidade para a súa recepción por parte do Concello de Moaña. 

Visto o documento final de “Prescricións tipo para proxectos de urbanización en desenvolvementos urbanísticos e recepción de 

obras relacionadas” asinado polo arquitecto municipal en data 20/12/2022, 

E visto o último Informe Xurídico asinada polo asesor xurídico en data 24/03/2023,   

 

En atención ao exposto,  

D. Rodrigo Currás Torres, Concelleiro de Mobilidade, Accesibilidade e Vivenda de Moaña, 

 

PROPOÑO: 

- Aprobar as “Prescricións tipo para proxectos de urbanización en desenvolvementos urbanísticos e recepción de obras 
relacionadas”.  

Esta Alcaldía no exercicio das competencias atribuídas polo artigo 21.1.j) da Lei 7/1985, 

de 2 de abril, Reguladora das Bases de Réxime Local, e polo artigo 24.g) do Real Decreto 

Lexislativo 781/1986, de 18 de abril, polo que se aproba o Texto Refundido das 

Disposicións Vixentes en Materia de Réxime Local. 

RESOLVE: 

Primeiro.- Avocar para este asunto as competencias delegadas na Xunta de Goberno Local por 

Resolución da Alcaldía nº 511 de data 03.07.2019. 

Segundo.- Dar difusión destas Prescricións na páxina web municipal e no Taboleiro de 

Anuncios do Concello de Moaña para que estean a disposición de persoas técnicas, 

promotoras, construtoras, empresas subministradoras ou calquera persoa interesada.  

Terceiro.-  Aprobar as “Prescricións tipo para proxectos de urbanización en 

desenvolvementos urbanísticos e recepción de obras relacionadas” que se sinalan a 
continuación: 
 

 

Prescricións tipo para proxectos de urbanización en 

desenvolvementos urbanísticos e recepción de obras 

relacionadas 

 

Estas prescricións pretenden unificar o deseño e a execución coherente dos diferentes 

espazos públicos a recepcionar  polo Concello de Moaña que sexan obxecto de 

urbanización en desenvolvementos urbanísticos, e daquelas urbanizacións produto de 

cesión ao viario público que deban ser executadas por promotores diferentes da 

administración pública. 

 

1. Ámbito 

1.1 Calquera proxecto ou obra que prevexa a ampliación da rede de espazos públicos 

exteriores municipal que parta de promotores diferentes á administración pública, 

nomeadamente: 

1.1.1 os diferentes espazos públicos a recepcionar  polo Concello de Moaña que sexan 

obxecto de urbanización en desenvolvementos urbanísticos con proxecto de 

urbanización ou similar con rexistro de entrada posterior á aprobación destas 

prescricións, e  

1.1.2 daquelas urbanizacións produto de cesión ao viario público a executar por 

promotores diferentes da administración pública con solicitude de autorización ou 

comunicación previa de obras posterior á aprobación destas prescricións. 

 

2.Obxectivos: 

2.1. Mellorar a eficiencia enerxética e reducir os niveis de contaminación (iluminación, 

ruído, tráfico, impacto paisaxístico). 

2.2. Optimizar usos e facilitar a ordenación de percorridos e dos espazo públicos 

exteriores en xeral. 

2.3. Integrar medidas de accesibilidade universal, cohesión social e conexión coherente 

co parque viario (incluíndo sendas ou carreiros) e co parque edificado existente e 

previsto. 

2.4. Favorecer o deseño unificado de diferentes ámbitos para conseguir unha imaxe 

urbana conxunta forte e atractiva, baixo criterios estéticos sinxelos, recoñecibles e 

comunmente admitidos por diferentes organismos sectoriais en materia de protección 

de patrimonio e da paisaxe.  

2.5. Establecer criterios mínimos de calidade da urbanización para a aprobación de 

proxectos de urbanización en función dos anteriores factores. 

 

3. Criterios de ordenación xeral dos espazos e vías: 

3.1. Deberán conectarse todos os carreiros e vías preexistentes e propostos, evitando 

fondos de saco en todo momento. 

3.2. O trazado dos carreiros ou vías discorrerá procurando atallos e pendentes amables 

para persoas viandantes (nomeadamente transversais ou diagonais ao ámbito). 

3.3.  Nos desenvolvementos urbanísticos de solo urbano non consolidado ou solo 

urbanizable esixiranse pasarelas, pasadizos e/ou medios de elevación mecánicos para 

persoas viandantes, plenamente accesibles, seguros, gratuítos e abertos ao público en 

xeral, e totalmente funcionais a través da correspondente alta en Industria e o 

compromiso de mantemento dos contratos de funcionamento e mantemento preceptivos 

por parte do/os titular/es da infraestrutura ou do inmoble, para dar cumprimento en casos 

excepcionais ao apartado 3.2 anterior. O devandito compromiso recollerase en escritura 

pública e no Rexistro da Propiedade como unha das cargas que afectan ao inmoble 

para os casos de inmobles non públicos. 

3.4.  Os espazos de estar (incluso as zonas de vías con paso frecuente de persoas ou 

con bancos, xogos, etc.) deberán ordenarse de maneira a gozar de: 

- soleada adecuada, 

- soportais e/ou arboredo (preferentemente de folla caduca).  

3.5. Deberá prestarse unha especial atención á xestión da auga de escorrentías para: 

- garantir que os itinerarios se manteñan practicables a pesar das choivas,  

- evitar a sobrecarga da rede de pluviais mediante o adecuado dimensionado de concas, 

a súa drenaxe ou a condución parcial de auga de choiva a pozos de drenaxe e de filtrado 

a solos axardinados con aliviadoiros. 

- executar cunetas, xardineiras e escavas con deseño axeitado para evitar que a auga 

de escorrentía poida realizar cárcavas ou minar subterraneamente os firmes 

provocando fochas, nin erosionar os pavimentos, firmes ou áreas de plantacións en 

exceso, prevendo en caso necesario medidas de direccionamento e calmado da 

velocidade da auga e sumidoiros suficientes. 

3.6. Toda senda de nova creación en tramo urbano deberá contar cun ancho mínimo de 

2,50m e radios de curvatura interior de 3m para poder garantir o acceso excepcional de 

medios de emerxencia. 

As sendas preexistentes que se integren na rede de espazo público que non cumpran 

con este ancho libre transitable para vehículos de emerxencia deberán contar cun 

acceso transversal practicable adicional para os ditos vehículos cada 300m como 

máximo. 

O promotor poderá conveniar previamente a apertura e mantemento dos ditos accesos 

con terceiros a favor do Concello, e, no caso de que se trate de servidumes de paso 

privadas ou comunais, esixir o seu mantemento podendo executalo despois o Concello 

subsidiariamente con cargo ás persoas propietarias. 

 

4. Criterios de deseño relativos á accesibilidade, seguridade e non discriminación. 

4.1. Estarase ao disposto polas normativas de ámbito autonómico e estatal de 

accesibilidade en vigor para os espazos públicos (predominando a máis esixente). 

4.2. Os sinais verticais de tráfico serán (se existiren) os indicados para cada caso polo 

Regulamento de Circulación e homologados pola DXT, debendo absterse o uso de 

sinais alternativos non recoñecidos pola dita DXT no tocante á regulación do tráfico, 

salvo nos casos nos que se pretenda a maiores unha labor divulgativa.  

4.3. Evitaranse os empedrados con superficie basta e/ou con xuntas profundas onde 

poidan frearse ou atrancarse rodas de carriños, de cadeiras de bebé ou de cadeiras de 

rodas. 

4.4. Os dispositivos de seguridade viaria que se vaian empregar serán 

preferentemente aqueles que conten coa homologación ou certificados de prestacións 

correspondentes.  

4.5. Colocaranse varandas en escaleiras e naquelas ramplas con pendente superior ao 

5% de máis de 2m de desenvolvemento que non interfiran con entradas nin xanelas de 

edificios. 

 

5. Medidas de deseño de espazo público para fomento do uso de vehículos pouco 

contaminantes: 

5.1. Desincentivar o uso do coche mediante: 

- a inclusión de áreas de parada (non só de estacionamento) por tempo limitado para 

coches particulares, 

- a inclusión progresiva de zonas de carga e descarga para todo tipo de profesionais de 

transporte, 

- O deseño preferente de rúas de sentido único excepto para vehículos autorizados (de 

ser o caso) e excepto para ciclomotores de dúas rodas, motocicletas e bicicletas. 

- O trazado deses sentidos únicos para coches particulares, de maneira que dean 

rodeos innecesarios para que aumente a conciencia de que compensa ir ao centro 

urbano en vehículo de dúas rodas ou andando desde calquera das zonas de 

aparcadoiro disuasorio que progresivamente se deberán ir implantando rodeándoo. 

5.2. Promover a creación dun carril de 1,5 m de ancho adiantado para motocicletas e 

ciclomotores en stops, ceda o paso, semáforos ou incorporacións a rotondas ou outras 

vías rodadas. 

5.3. Promover ou sendas mixtas peonís e ciclables con inclinacións amables no seu 

trazado, e aparcabicis en polos de actividade ou lugares intermodais con barco e 

aparcadoiros céntricos. 

5.4. Promover aparcadoiros en nodos potencialmente intermodais ou que favorezan o 

uso de vehículo compartido. 

5.5. Promover nos lugares indicados no parágrafo 5.2 e 5.3 puntos de carga de 

vehículos eléctricos. 

5.6. Promover a construción ou adaptación de paradas para buses con plataforma baixa, 

para facilitar o acceso de persoas con mobilidade diferencial a eles. 

5.7. Promover a construción ou adaptación de dársenas para barcos de pasaxeiros e 

obrigatoriedade de dispor de asistentes nos ditos barcos para facilitar o acceso ás 

persoas con mobilidade diferencial. 

5.8. Promover medidas de mobilidade mecánica para persoas viandantes nas rutas con 

relevo adverso. 

 

 

6. Criterios para elección de materiais 

6.1. A Orde TMA/851/2021 desenvolve, entre outras cousas, unha gramática de 

pavimentos, texturas e coloración diferenciada para facilitar a autonomía e a 

accesibilidade. As ditas indicacións deberán de respectarse, aínda que poderán ser 

aceptadas solucións de consenso técnico análogo, baseadas en modelos consagrados 

con arraigamento no dereito consuetudinario, como pode ocorrer con vías de plataforma 

única ou sistemas baseados na textura e diferenciación de cor mediante distintos 

materiais ou de diferentes formatos (rúas empedradas, zonas lastradas, levadas, 

marcas non pintadas pero realizadas en material de cor recoñecible, etc.). 

6.2. En zonas humanizadas ou para humanizar, empregaranse marcas ou áreas de uso 

construídas en material pigmentado ou aproveitando a súa cor natural (de cara a evitar 

mantemento de pintados) sempre acompañadas da pertinente sinalización vertical 

homologada necesaria.  

6.3. Salvo en casos relacionados coa protección de valores paisaxísticos ou do 

patrimonio, prevalecerán as solucións pouco ruidosas ante o tránsito (aglomerados e 

superficies continuas). 

6.4. En sendas costeiras e ribeiras de ríos prevalecerá o emprego de pasarelas 

elevadas, ou de terra coa coloración propia da terra superficial do lugar, para minimizar 

o impacto visual e favorecer o aspecto permeable, sobre zancos, entre a plataforma 

terrestre e a marítima ou ribeirá. 

6.5. No resto de sendas empregaranse pavimentos brandos ou duros con aspecto térreo 

(preferentemente aglomerado pigmentado poroso polas súas prestacións fronte á auga, 

o tránsito e o seu aspecto amable). 

6.6 En calquera caso, salvo informe técnico vinculante contrario, os materiais 

empregaranse sen falsear nin revestir gratuitamente (admítense revocos verticais e 

pintados acordes coa natureza para revestir do material de soporte, pero non simples 

tratamentos decorativos superficiais), e o deseño xeral será de traza sinxela e actual, 

sen engadidos nin ornamentos puramente estéticos. 

 

7. Criterios para elección de elementos de urbanización: 

7.1. Farois e luminarias: 

En calquera caso débense evitar as luminarias que non iluminan exclusivamente cara a 

abaixo para evitar a contaminación lumínica. É por iso que a fonte de iluminación debe 

atoparse embutida na carcasa opaca (non avultando fóra dela) e evitar pantallas ou 

deflectores reflectantes que poida esparexer a luz noutras direccións. 

Só se permitirán luminarias con orientacións diferentes nos casos nos que os valores 

patrimoniais que haxa que realzar así o merezan (e preferentemente evitarase toda 

iluminación desde o chan). 

Evitarase iluminar sendas que discorran por espazos naturais ou con afección á fauna, 

salvo que se constaten denuncias fundadas de inseguridade cidadá.  

O nivel de iluminación en cruzamentos, pasos de peóns e zonas de convivencia deberán 

contar cunha luminancia a rente do chan de 100 luxes e incrementarse como mínimo un 

25% respecto ao resto do tramo rodado que o preceda, ademais de seguir o 

preceptuado pola Orde TMA/851/2021.  

O modelo de farois, báculos, luminarias e/ou balizas debe ser acorde con  algún destes 

deseños: 

No caso de báculos sobre fachada, empregarase este deseño: 

Toda a iluminación deberá estar baseada en tecnoloxía LED ou máis eficiente e de cor 

branca ou branco cálido. Evitaranse sistemas pouco durables. 

7.2. Bancos. Serán antivandálicos. En zonas horizontais consistirán preferentemente 

nun paralelepípedo de granito da zona. Por cada 3m de banco instalado, deberá existir 

alomenos 1m de respaldo con ambos repousabrazos cada 50cm.  

As esquinas non poderán ser totalmente vivas, debendo bolearxe ou achafranarse polo 

menos 3mm.  

Outros deseños alternativos sobre muro exento, sobre muro de contención adaptado ao 

relevo ou sobre traveseiros de granito que obterán unha altura idónea de 45cm, máxima 

de 53cm e mínima de 37cm. 

7.3. Morróns/ bolardos e pilonas. Empregaranse preferentemente morróns de caucho, 

facilmente visibles e flexibles, en lugar de morróns baixos. No caso de empregar 

morróns pisables, terán menos de 5cm de altura. 

7.4. Marquesiñas. Empregarase o seguinte modelo: 

 

 

Metacrilato traslúcido blanco 1cm esp. Resistente a rayos UVA 

7.5. Papeleiras. Empregarase o seguinte modelo: 

7.6. Bebedoiros 

8. Plantacións e especies de árbore 

Prohíbense as plantacións de especies invasoras, especialmente en contornas non 

urbanas (especialmente acacias invasoras ou mimosas).  

Evitaranse especies de árbores pouco duradeiras ou agresivas desde o punto de vista 

das alerxias ou pola sucidade que xeran, como é o caso dos álamos ou choupos 

(Populus). 

Tamén se evitarán especies excesivamente tupidas próximas a edificios (como as 

acacias mimosas) para evitar que poidan escurecer demasiado ou impedir vistas 

totalmente a través das fiestras. 

En áreas con pavimentos duros ou construcións próximas evitarase a plantación de 

especies con raíz agresiva, como é o caso do plátano de sombra (Platanus acerifolia) 

ou dos álamos en xeral. 

En calquera caso, situaranse as escavas en beirarrúas ou áreas de estacionamento 

afastándoas da aliñación dos edificios, preferentemente centradas transversalmente na 

beiravía ou na área reservada para estacionamento. 

Priorizarase a plantación de especies autóctonas ou ornamentais (con resultados 

probados e satisfactorios) con calidades de coloración estacional notable, 

preferentemente caducifolias, e sen froito que poida prexudicar a circulación de 

vehículos; por exemplo: cerdeiras xaponesas, magnolios caducifolios, liquidámbares, 

xacarandás, pradairos, prunus, carballos americanos, ginkgos etc. en función das súas 

características e idoneidade. En Domaio priorizarase a plantación de sobreiras (Quercus 

suber) en canto especie arraigada na zona e valiosa. 

As escavas para arboredo contarán con perímetro delimitado que: 

- conteña o pavimento,  

- conteña as raíces formando un anel (de planta circular, triangular ou cuadrangular) 

ríxido construído simultaneamente coa beirarrúa de 40cm de canto soterrados, 

- evite fochas subterráneas na vía e  

- conte cun volume de terra vexetal de polo menos 1m3.  

 

9. Proxectos e obras: 

Todos os proxectos e obras de reordenación ou mellora deberán contar previamente á 

súa aprobación con: 

9.1. Levantamento topográfico xeorreferenciado do estado inicial, cando a 

complexidade do proxecto así o esixa, especialmente se se afecta a aliñacións de vías 

ou superficies de cesión, 

9.2. Partidas no orzamento que inclúan trazas de planta xeorreferenciadas asistidos con 

topógrafo e limpeza final da obra previa á súa recepción polo Concello.  

9.3. Levantamento topográfico xeorreferenciado final das obras con inclusión do trazado 

real das infraestruturas (as built),   

� en CAD. 

� BIM. 

� GIS. 

segundo a elección do técnico municipal.  

9.4. Informe de probas de servizo asinado polo persoal técnico competente. 

9.5. Estudo do tráfico inicial existente, para prever o volume de tráfico afectado pola 

intervención en proxectos en que se reordene este. 

9.6. Estudo xeotécnico e/ou xustificación do cumprimento da Instrución 6.1 e 2-I.C 

seccións de Firme da Dirección Xeral de Estradas e o disposto no manual titulado 

Secciones estruturais de firmes urbanos en sectores de nova construción de D. Eduard 

Alabern i Valentí e D. Carles Guilemany i Casadamón, especialmente cando se trate de 

intervencións en vías con problemas de afundimentos ou de nova apertura. 

9.7. Estudo hidrolóxico anexo ao estudo xeotécnico, cando o trazado discorra por zonas 

húmidas ou inundables e o deseño poida verse afectado por estas circunstancias e 

partidas para by-pass de instalacións temporais, esgotamentos e bombeos provisionais. 

9.8. O equipo redactor e/ou a persoa que dirixe a obra deberá solicitar o soterramento 

das infraestruturas aéreas e comunicarllo a todas as compañías subministradoras ou 

operadoras para que adecúen e melloren a súa instalación debendo obrigatoriamente 

soterrar as instalacións aéreas. 

Aquelas melloras de instalacións que leven custos deberán ser contempladas pola 

promotora da obra e deberá ser reservada de ser o caso a partida ou capítulo 

orzamentario necesario no propio proxecto xeral de urbanización ou mellora.  

Previo ao comezo da obra, quen dirixe a obra deberá comunicar a data de comezo ás 

compañías coa suficiente antelación a fin de que poidan organizarse e coordinarse para 

executar satisfactoriamente a súa infraestrutura con todos os by-pass provisionais 

necesarios para garantir os servizos.  

9.9. Informes técnicos (sobre o proxecto e sobre a obra finalizada) vinculantes de: 

- a Policía, nos casos nos que a intervención afecte á seguridade viaria, á mobilidade 

ou á convivencia, e  

- do arquitecto ou aparellador municipal,  

onde se deixará constancia do grao de cumprimento do proxecto e da obra ás presentes 

prescricións, ademais dos restantes informes preceptivos.  

- Os citados informes deberán contar cos seguintes anexos ou probas a facilitar pola 

promotora ou xustificar a non necesidade destes/as se for o caso: 

o Os informes de probas de servizo indicados no punto 9.4 que debe emitir 

a empresa executora e co visto e prace das empresas concesionarias 

que deban recibir se é o caso as infraestruturas. 

o Certificados de garantía dos elementos prefabricados ou de mobiliario 

urbano e copia dos informes das empresas de control de calidade 

respecto da execución da obra. 

o Proba de paso ou equivalente sobre dispositivos de tráfico que deban ser 

pisables que se realizará cun modelo de vehículo convencional dos que 

poidan verse negativamente afectados pola actuación. 
o Proba de paso ou equivalente de persoa en cadeira de rodas 

convencional para comprobar mediante unha experiencia práctica os 

lombos dos pasos de peóns e itinerarios obrigatoriamente accesibles. 

 

10. Obrigatoriedade 

10.1. Todo o mobiliario urbano (incluso aquel non descrito aquí) terá sempre un deseño 

e calidades que vaian en liña cun deseño simple, elegante e duradeiro dos 

farois indicados no punto 7.1. e a marquesina do punto 7.4. sobre as cales non se 

permiten modificacións de deseño que as desvirtúen. 

10.2. Aquelas cesións a vial público de 20m de frente ou máis lonxitude, e de máis de 

30m2 de superficie deberán incluir elementos de urbanización para alén da 

pavimentación: nomeadamente farois, bancos, papeleiras, bordos, regos, sumidoiros, 

alcorques e árbores, a criterio do técnico municipal. 

10.3. O resto de espazos públicos a recepcionar  polo Concello de Moaña que sexan 

obxecto de urbanización en desenvolvementos urbanísticos por promotores diferentes 

da administración pública deberán contar con todos os elementos, características e 

documentos descritos nestas prescricións que sexan acaídos en atención ás 

características do lugar e do proxecto sempre que se presten á casuística aquí recollida 

e sexa acorde cos obxectivos plasmados no planeamento en vigor. En caso de 

discrepancias someterase ao criterio técnico do arquitecto municipal.  

10.4. Este documento deberá ser enriquecido progresivamente, tralo visto e prace do 

arquitecto municipal e dos servizos xurídicos municipais, coa experiencia progresiva da 

acción urbanizadora e en virtude da evolución dos medios de mobilidade e da técnica, 

bastando o acordo da Xunta de Goberno Local, sen que iso supoña unha diminución 

das calidades ambientais, de cohesión social e de unidade de imaxe urbana que o 

inspiran. 

En Moaña, coa data segundo sinatura dixital 

 
 

DOCUMENTO ASINADO DIXITALMENTE NA MARXE 

